
ПЛЮС 39%!
Сустракаючыся з жыхарамі 

аграгарадка Холмеч, што ў Го­
мельскай вобласці, Аляксандр 
Лукашэнка  яшчэ  раз  абазна­
чыў  сваю  рашучасць  давесці 
сярэдні заробак да канца гэта­
га года да 500 долараў: “Я на­
ват  не  думаю,  што  мы  можам 
дзесяць  —  дваццаць  долараў 
не  дацягнуць.  Пастаўлена  за­
дача,  і мы яе павінны выкана­
ць”. 

Падтакваюць  кіраўніку 
дзяржавы  і  яго  падначале­
ныя. У прыватнасці, намеснік 
міністра  эканомікі  Андрэй 
Тур  таксама  лічыць,  што  ў 
снежні  гэтага  года  сярэдні 
заробак  павысіцца  на  39% 
(!!! — В.А.) і складзе 1 465 000 
рублёў.  Пры  гэтым  вядомы 
эканаміст,  які  выступае  за 
лібералізацыю  і  рынканіза­
цыю  нашай  эканомікі  так 
неназойліва  дадае:  “Пры 
курсе долара 2929 рублёў за 
1  долар  гэта  павінна  скласці 
шукаемы  пералік  на  500  до­
лараў”. Тое, што долар склад­
зе мінавіта 2929 рублёў праз 
чатыры  з  паловай  месяцы, 
пацвярджае  старшыня  праў­

лення  Нацыянальнага  банка 
Герой  Беларусі  Пётр  Прака­
повіч. 

У  чалавека  недасведча­
нага  ўзнікае  ледзь  не  шок, 
чаму  рыначнік  —  намеснік 
міністра  эканомікі  літаральна 
выводзіць  сярэдні  заробак 
у  500  долараў  —  ні  доларам 
больш,  ні  доларам  менш. 
Такой  эканамічнай  даклад­
насці  маглі  б  пазайздросціць 
самыя  светлыя  эканамічныя 
галовы  свету.  Калі  б  не  адна 
маленькая акалічнасць. Якраз 
на канец гэтага года альбо на 
пачатак  наступнага  прыход­
зяцца  прэзідэнцкія  выбары  ў 

нашай краіне. А заробак у 500 
“бакінскіх”  —  “святая  лічба”, 
па  вызначэнні  А.Р.,  — была 
зацверджана яшчэ 2-3 са-
кавіка 2006 года на Усебела-
рускім народным сходзе. 

Цікавае  супадзенне.  Гэты 
сход  праходзіў  якраз  у  год 
правядзення прэзідэнцкіх вы­
бараў.  Чарговы  Усебеларускі 
народны сход таксама павінен 
прайсці тады, калі адбудзецца 
прэзідэнцкая  кампанія  гэтага 
года. 

Супадзенне на супадзенні.
 

АБ СІЯМСКІХ БЛІЗНЯТАХ
Але  пакуль  адыдзем  ад 

палітыкі  і  вернемся  да  экано­
мікі, хоць у нашай краіне абед­
зве  гэтыя  сферы  ўяўляюць 
сіямскіх блізнят. 

Увогуле,  ці  магчыма  павя­
лічыць сярэдні заробак да ма­
гічнай для беларускага выбар­
шчыка лічбы ў 500 долараў да 
канца гэтага года?

21.07.10-11.08.10 г.

ДЭБЮТ БССР
НА АЛІМПІЯДЗЕ

СУД І 
ПРАКУРАТУРА

СПОРТ  
ЯК
ВАЙНА

СТАР. 6

РУБЕЛЬ  
ПАВІНЕН  
СТАЯЦЬ! 

Нацыянальны банк чакае, 
што  да  канца  года  курс  бе­
ларускага  рубля  застанецца 
стабільным.  Акрамя  таго, 
існуюць усе ўмовы для таго, 
каб ваганні беларускага руб­
ля  да  канца  года  па­раней­
шаму  знаходзіліся  ў  калідо­
ры плюс­мінус 2­3%.

Пра гэта заявіў старшыня 
праўлення  Нацбанка  Пётр 
Пракаповіч 19 ліпеня падчас 
даклада  Аляксандру  Лука­
шэнку  аб  выкананні  Асноў­
ных  кірункаў  грашова­крэ­
дытнай  палітыкі  ў  першым 
паўгоддзі 2010 года.

Курс  беларускага  рубля 
да кошыка валют на працягу 
паўгоддзя  заставаўся  ста­
більным і ў цэлым умацаваў­
ся да кошыка валют на 1,1%.

Золатавалютныя  рэзер­
вы на 1 ліпеня ў нацыяналь­
ным вызначэнні перавышалі 
6 млрд долараў ЗША.

За  шэсць  месяцаў  пра­
цэнтныя  стаўкі  па  крэдытах 
зніжаны  для  юрыдычных 
асоб больш чым на 5 працэн­
тных  пунктаў.  Калі  ў  студзені 
ў  сярэднім  працэнтная  стаў­
ка  па  выдадзеных  крэды­
тах  складала  больш  за  21%, 
то  па  выніках  чэрвеня  — 
16,5%  у  цэлым,  а  для  юры­
дычных  асоб  —  у  сярэднім 
15,4%. Стаўка рэфінансавання 
за гэты перыяд зніжана з 14% 
да  11,5%.  Пракаповіч  пад­
крэсліў:  “Работа  па  зніжэнні 
працэнтных ставак будзе пра­
цягвацца  ў  трэцім  і  чацвёр­
тым квартале”.

ДЗМІТРЫЙ УЛАСАЎ, 
БЕЛАПАН.

 АКТУАЛЬНА

ХТО  
КАГО

Заканчэнне на стар. 3

БЕЛАРУСКАЯ ГАЗЕТА

ШТО НАМ ДАСЦЬ ЗАРОБАК 
У 500$?
Знешне прывабныя 
лічбы сярэдняй 
заработнай платы могуць 
аказацца сапраўдным 
эканамічным правалам. 

Як паведамляе Белстат, налічаная заработная плата ў 
маі гэтага года склала 1 158 400 рублёў. 

Вось як у сярэднім зараблялі ў абласцях (у рублях): 
Брэсцкая — 1 033 409;
Віцебская — 1 036 723;
Гомельская — 1 100 613;
Гродзенская — 1 058 711;
г. Мінск — 1 514 399;
Мінская — 1 132 024;
Магілёўская — 1 031 873. 

 ДАРЭЧЫ

 Мары аб 500-доларавым сярэднім заробку могуць застацца 
толькі марамі

АЛЕСЬ НАРКЕВІЧ, ПРАДПРЫМАЛЬНІК, ПАЭТ, Г.ВІЛЕЙКА: 

“НАРОДЖАНЫМ У СССР НІЯКІЯ ПАДВЫШЭННІ НЕ 
СТРАШНЫЯ”.

— На жаль, мяне магчымае падвышэнне цэн хвалюе. Бо да­
ход зараз такі, што гэта не можа не хваляваць  і бюджэтнікаў,  і 
прадпрымальнікаў. Але з іншага боку, падвышэнне закупачных 
цэн вельмі добра для тых, хто займаецца сельскай гаспадаркай. 
Для іх гэта павінна быць вельмі прыемнай навіной. На маёй жа 
асабістай  кішэні,  вядома,  гэта  адаб’ецца.  Але  маральна  я  гато­
вы да чарговага падвышэння, бо на маім вяку ні разу нішто не 
патаннела.  Ад  самага  дзяцінства,  калі  пачаў  звяртаць  увагу  на 
цэны,  не  прыгадаю  такога.  Тыя,  хто  народжаны  ў  СССР,  самім 
жыццём падрыхтаваны да такіх сюрпрызаў. 

Прыходзіш  у  краму,  нешта  набываеш,  прыходзіш  дахаты  і 
думаеш: ні халеры сабе! Дваццаць тысяч аддаў, а што набыў? Я 
больш скажу. Пакуль людзі заўважаць апошнія падвышэнні на 
прадукты, пройдзе гады тры.

ЯРАСЛАЎ БЕРНІКОВІЧ, ГРАМАДСКІ ДЗЕЯЧ, Г.ГЛЫБОКАЕ: 

“ЗАКУПАЧНЫЯ ЦЭНЫ ВЫЗНАЧАЦЬ ПАВІНЕН РЫНАК”.
— Не магу сказаць, што для мяне вялікая радасць — чар­

говы рост закупачных цэн на прадукты харчавання. Але ста­
ноўчы  момант  тут  ёсць.  Асабліва  для  нашага  раёна,  бо  ён 
сельскагаспадарчы.  Асноўная  прадукцыя  нашага  раёна  — 
гэта не лес і не метал, а малако і мяса, а асноўная дзейнасць 
––  іх перапрацоўка. Усе заводы, якія ёсць у Глыбокім, — пе­
рапрацоўчыя.  Перапрацоўваюцца  мяса,  малако,  садавіна, 
агародніна.  Што  тычыцца  асабіста  мяне,  то  неяк  перажыву 
цяперашняе падвышэнне. Бо тыя два літры малака, якія наша 
сям’я    спажывае  ў  тыдзень,  нават  па  новых  цэнах  не  моцна 
ўдараць па нашым бюджэце. Нястрашна. Вось толькі падвы­
шэнне на 2­3% — гэта нейкая паўмера. Бо закупачныя цэны 
вызначаць павінен рынак. 

ТАЦЦЯНА ГЕРАСІМОВІЧ, НАСТАЎНІЦА, Г.ГОМЕЛЬ: 

“КАБ ГЭТЫЯ ГРОШЫ САПРАЎДЫ ПАЙШЛІ СЯЛЯНАМ, А НЕ 
КАЛГАСНАМУ НАЧАЛЬСТВУ”.

— Хіба мы на нешта можам паўплываць? Не. Цэны ў нас мо­
гуць  мяняцца  толькі  ў  адным  напрамку.  Каго  можа  абрадава­
ць падвышэнне цэн? А з  іншага боку, калі сельская гаспадарка 
стратная, куды падзецца, калі без гэтага ніяк? У мяне не выклі­
кае  гэтая  навіна  ніякай  злосці,  маўляў,  каб  ім  там  усім  пуста 
было. Мы, настаўнікі  і  інжынеры, тут усё роўна багацейшыя за 
звычайных сялян, якіх, шчыра кажучы, мне шкада. Я ведаю, якая 
гэта праца. Нялёгкая і няўдзячная. І ведаю, на якія капейкі яны 
існуюць. Галоўнае, каб не калгаснае начальства з гэтага нажыло­
ся, а  канкрэтная даярка ці механізатар. Няхай яны якую лішнюю 
цукерку купяць сваім дзецям. 

ЯЗЭП, МЕХАНІЗАТАР, АСТРАВЕЧЧЫНА: 

“БЕЗ ПАДВЫШЭННЯ ЗАКУПАЧНЫХ ЦЭН ХУТКА Ў СЯЛЕ Ў 
ПРЫВАТНЫХ ГАСПАДАРКАХ НЕ ЗАСТАНЕЦЦА КАРОЎ”.

— Я рады любому падвышэнню цэн на прадукты харчаван­
ня. Калі бутэлька ліманаду каштуе ў два разы даражэй за літр 
малака,  то  гэта  ўжо  за  межамі  здаровага  сэнсу.  Раней,  за  Са­
ветамі, бутэлька малака каштавала васямнаццаць капеек, а лі­
манад — дванаццаць. А цяпер? Паўтара літра ліманаду каштуе 
дзве  з  паловай  тысячы,  а  малако  прымаюць  па  600  рублёў  у 
СПК. За тры тысячы можна набыць трохлітровы слоік цёплага 
свежага сырадою. Ну хіба гэта правільна? У нашай вёсцы было 
нядаўна 100 кароў, цяпер іх засталося 28. Ніхто не хоча іх тры­
маць. Колькі застанецца кароў на наступны год? Можа, меней 
за дваццаць. І гэта на вёску ў 500 жыхароў. 

Свіней наогул трымаць стала нявыгадна, калі няма магчымас­
ці нешта ўкрасці ў калгасе. Хто якое зерне можа “пазачыць”, тыя 
“свінак” і трымаюць. А на свае грошы выгадаваць кабана — не 
варта аўчынка вырабу. Я парачку трымаю, але для сябе. Проста 
па звычцы сялянскай. 30 кілаграмаў камбікорму каштуе 12 000. 
Яго на дзвюх свіней на тыдзень не хопіць. Даўно пара падвыша­
ць менавіта закупачныя цэны. І на дваццаць працэнтаў мінімум. 
Для пачатку. Каб малако прымалі ў селяніна па паўтары тысячы 
рублёў.  Дарэчы,  невядома,  ці  пойдуць  грошы  з  гэтага  падвы­
шэння адпускных цэн на прадукты селяніну, а не якому­небудзь 
перакупшчыку.

ВАЛЯНЦІНА, ПЕНСІЯНЕРКА, Г.МАЛАДЗЕЧНА: 

“БУДЗЕМ ПЛАЦІЦЬ ЗА ЗАДАВАЛЬНЕННЕ”.
— А як гэта можа адбіцца на гарадскім чалавеку, які не мае 

сваёй гаспадаркі і жыве выключна на пенсію і ў каго амаль уся 
пенсія ідзе на “камуналку” і прадукты? Не трэба быць вялікім ра­
зумнікам, каб зразумець, што будзем меней есці. Меней купляць 
цукеркі ўнукам. Меней песціць сябе якой каўбаскай ці рыбкай. 
Зрэшты, так нам і трэба ўсім. Прагаласавалі раз у 94­м. Парада­
валіся. А за задавальненне трэба плаціць. 

ДАРАЖЭЮЦЬ МАЛОЧНЫЯ ПРАДУКТЫ І МЯСА
З 16 ліпеня ў Беларусі павышаюцца гранічныя адпус-

кныя цэны на шэраг харчовых тавараў. У адпаведнасці з 
пастановай Міністэрства эканомікі ад 12 ліпеня 2010 года 
№15, павышаны гранічныя адпускныя цэны на малако, 
кефір, смятану, тварог –– на 3%, ялавічыну патушную –– на 
3%, свініну патушную –– на 2%. Гэтае рашэнне Міністэрс-
тва эканомікі прыняло па прапанове Мінсельгаспрада “ў 
мэтах паэтапнай кампенсацыі” падаражання малочнай і 
мясной сыравіны ў сувязі з павелічэннем закупачных цэн 
на малако, буйную рагатую жывёлу і свіней, паведамілі 
БелТА ў прэс-службе Міністэрства эканомікі.

 АФІЦЫЙНА

ЯК НА ВАС АДАБ’ЕЦЦА 
ПАВЫШЭННЕ ЦЭН НА ПРАДУКТЫ?

Такіх лозунгаў мы ўжо не дачуемся

Як  лічыць  былы  старшыня 
Нацыянальнага  банка  краіны 
Станіслаў  Багданкевіч,  чыста 
тэхнічна  гэта  магчыма.  Вось 
што  ён  сказаў  “Тут  і  цяпер”  з 
гэтай нагоды:  “З эканамічнага 
пункта гледжання, сярэдні за­
робак у 500 долараў немагчы­
мы ні пры якім раскладзе. Для 
дасягнення  такога  паказчыка 
прадпрыемствы павінны знач­
на  павялічыць  вытворчасць 
і  пры  гэтым  яшчэ  ўмудрыцца 
прадаць  сваю  прадукцыю. 
Таксама  павінны  кардыналь­
на  знізіцца  падаткі.  Я  ж  ніякіх 
патэнцыяльных  эканамічных 
прарываў  у  нашай  эканоміцы 
да канца гэтага года не бачу”.

Праўда, калі мы 
пратрымаем сярэдні 

заробак у 500 долараў 
такім вось чынам хаця 
б паўгода — а які сэнс 

выводзіць гэтую вельмі 
прывабную лічбу ў вачах 

выбаршчыка!? — то 
трэба паменшыць свае 

ЗВР удвая. 

С.Багданкевіч  лічыць,  што 
500 долараў можна дасягнуць 
толькі наступнымі спосабамі.

СПОСАБ ПЕРШЫ. 
Амерыканскі долар у снеж­

ні гэтага года будзе каштаваць 
не  3000  беларускіх  рублёў,  а, 
напрыклад, 2300. 

Праўда, пры гэтым бела-
рускія экспарцёры (а наша эка-
номіка трымаецца менавіта 
на экспарце) проста ляцяць у 
бездань, з якой потым будзе 
выбрацца вельмі цяжка.

СПОСАБ ДРУГІ. 
Штучна  павялічваецца 

рублёвая  маса,  і  такім  чынам 
механічна  сярэдні  заробак 
павялічваецца  да  запаветнай 
лічбы.

Праўда, гэтая рублёвая 
маса непазбежна спараджае 
гіперінфляцыю, якая абясцэ-
ньвае беларускую грашовую 
адзінку з усімі прадказальнымі 
наступствамі. 

СПОСАБ ТРЭЦІ. 
Можна  проста  залезці  ў 

“засекі”  —  золатавалютныя 
рэзервы. Па нашай метадало­
гіі,  яны  складаюць  у  пераліку 
на  долары  6  мільярдаў.  Па 
метадалогіі  Міжнароднага  ва­
лютнага  фонду,  дадзеная  ліч­
ба больш сціплая — больш за 
5 мільярдаў долараў. 

Праўда, калі мы пратрыма­
ем  сярэдні  заробак  у  500  до­
лараў  такім  вось  чынам  хаця 
б паўгода — а які сэнс вывод­
зіць  гэтую  вельмі  прывабную 
лічбу ў вачах выбаршчыка!? — 
то трэба паменшыць свае ЗВР 
удвая. 

Тут  уступае  ў  дзеянне 
простая  матэматыка.  У  Бе­
ларусі  звыш  4  мільёнаў  пра­
цуючых  —  для  карэктнасці 
падлікаў  возьмем  круглую 
лічбу  ў  4  мільёны.  Сярэдні 

заробак  цяпер  складае  каля 
350  долараў.  Каб  атрымаць 
жаданую  лічбу  сярэдняга  за­
робку ў 500 долараў,  трэба 4 
мільёны  памножыць  на  150 
долараў. Атрымліваецца, што 
600 мільёнаў долараў штоме­
сячна  трэба  браць  з  золата­
валютных  рэзерваў  краіны. 
За паўгода можна на вышэйа­
базначаныя  мэты  патраціць 
ні  многа  ні  мала  3  мільярды 
долараў.  Што  такое  мінус  3 
мільярды з ЗВР за такі кароткі 
тэрмін? Думаецца, тлумачыць 
не трэба. 

Скептыкі могуць запярэчы­
ць, што ёсць яшчэ адзін спосаб 
дасягнення высокага сярэдня­
га заробку.

СПОСАБ ЧАЦВЁРТЫ.
Той жа Андрэй Тур перака­

наны,  што  ў  2010  годзе  рост 
валавога ўнутранага прадукту 
складзе плюс 11­12%, а  інвес­
тыцыі ў асноўны капітал павін­
ны ўзрасці на 23—25%. 

З  ім  катэгарычна  не  пагад­
жаецца  вядомы  эканаміст 
Яраслаў Раманчук, які бачыць 
сярэдні  заробак  у  500  дола­
раў для беларусаў толькі пры 
росце ВУП як мінімум на 20—
25%,  павелічэнні  інвестыцый 
на  30—35%,  а  экспарту  —  на 
50—60%. 

Напэўна,  праўда  дзесьці 
пасярэдзіне.  У  любым  выпад­
ку,  запаветныя  500  долараў 
пры  такім  раскладзе,  мякка 
кажучы, “прасядаюць”.

Не да жартаў 
Ёсць яшчэ адзін вельмі не­

спрыяльны  фактар  у  гэтым 
пытанні.  Шэраг  “войнаў”  — 

газавай,  нафтавай,  мясной, 
малочнай,  цяпер  інфарма­
цыйнай  —  з  Расійскай  Фе­
дэрацыяй.  Нагадаем,  што  на 
дадзены момант Расія пастаў­
ляе  нам  без  мытаў  6  мільё­
наў  тон  нафты  ў  год.  А  цана 
на  газ  для  беларусаў  самая 
нізкая  сярод  усіх  пакупнікоў 
расійскага  блакітнага  паліва. 
Колькі  мы  тут  атрымліваем 
прэферэнцый,  дакладна  пад­
лічыць  даволі  складана.  Але 
ўсё  роўна  гаворка  ідзе  пра 
мільярды  долараў.  Адны  экс­
перты  называюць  лічбу  дата­
цый  ў  5  мільярдаў  долараў, 
іншыя  —  у  2—3  мільярды. 
Безумоўна,  і  мы  некаторыя 
паслугі  і  тавары  —  знаход­
жанне  расійскіх  ваенных  баз 
на  нашай  зямлі,  зніжаныя 
транзітныя  тарыфы  на  пра­
ходжанне  энерганосьбітаў  з 
РФ і г.д. — аказваем расіянам 
не  па  рыначных  коштах.  Але 
калі справа дойдзе да поўна­
га перакрыцця прэферэнцый 
з боку Расіі, то гэта вельмі ад­
чувальна ўдарыць увогуле па 
нашым бюджэце, не гаворачы 
пра крыху міфічныя 500 дола­
раў сярэдніх заробкаў.

Станіслаў  Багданкевіч  ве­
рыць, што нашы ўлады наконт 
гэтай  лічбы  ўсяго  толькі  па­
жартавалі. Калі гэта не так, то, 
по  меркаванні  былога  стар­
шыні  Нацыянальнага  банка 
краіны, наступствы подабнага 
кроку па павелічэнні сярэдніх 
заробкаў  могуць  стаць  неп­
радказальнымі. 

Пажывём — пабачым. 
ВІКТАР АЛЯШКЕВІЧ

Тэма нумара

Заканчэнне.   
Пачатак на стар. 1

ШТО НАМ ДАСЦЬ ЗАРОБАК У 500$?

Сярэдні  заробак  у  сферы 
адукацыі  —  769  тысяч.  Гэта 
даныя Нацыянальнага статыс­
тычнага камітэта Беларусі.  

Святлана працуе выхаваль­
ніцай у дзіцячым садку завода 
БАТЭ ў Барысаве:   “Я маю пер­
шую катэгорыю і 27 гадоў ста­
жу. У мяне стаўка — 377 тысяч. 
З  падпрацоўкамі,  пры  працы 
ў  дзве  змены  —  яшчэ  100  ты­
сяч.  Атрымліваецца  ўсяго  500 
тысяч  “бруднымі”.  А  на  рукі  я 
атрымліваю 350­370 тысяч”.  

Малады  спецыяліст,  на-
стаўніца з Ваўкавыска Тац-
цяна,  распавяла:      “Зарабляю 
я  пры  нагрузцы  амаль  што 
максімальнай  —  у  мяне  33 
гадзіны  —  каля  200  долараў. 
Надбаўка маладым спецыяліс­

там — 70 тысяч — першыя два 
гады выплачваецца”.   

У  сферы  аховы  здароўя 
сярэдні  заробак,  паводле  да­
ных  Белстата,  —  855  тысяч 
рублёў.  Заробак  санітаркі  — 
350 тысяч. 

Медсястра, якая працуе 
ў фізіяпрацэдурным кабі-
неце  звычайнай  сталічнай 
паліклінікі, кажа:   “Калі ёсць ка­
тэгорыя,  даплаты  за  шкоднас­
ць, у нас атрымліваецца тысяч 
700, з прэміяй можа быць 750 
тысяч.  Масажысткі  —  у  іх  жа 
цяжкая праца — менш атрым­
ліваюць,  бо  ў  іх  няма  даплат 

за  шкоднасць.  А  медсястра 
атрымлівае  ад  450  да  750  ты­
сяч у нашай паліклініцы”.     За­
робак  маладога  спецыяліста 
—  урача­пачаткоўца,  у  якога 
яшчэ  няма  катэгорыі,  стажу, 
— прыкладна 500 тысяч. Урач 
першай  і  другой  катэгорыі 
ў  сярэднім  зарабляе  каля  1 
мільёна. Што да максімальных 
заробкаў спецыялістаў вышэй­
шай  кваліфікацыі,  то  Андрэй 
Вітушка, урач з 15-гадовым 
стажам, рэаніматолаг-неа-
натолаг зарабляе прыкладна 
2­2,5 мільёна.  

ІНА СТУДЗІНСКАЯ

ВЫХАВАЛЬНІКУ — 350 ТЫСЯЧ… 

Урачы на «заробачным» 
фоне выглядаюць яшчэ больш-
менш

Парадоксы жыцця

Гісторыя паўтараецца ў 
выглядзе фарса. Зараз 
мы назіраем рымэйк 
халоднай вайны: толькі 
на месцы СССР — Расія, 
а ролю ЗША іграе Бела-
русь (дакладней кажучы, 
Аляксандр Лукашэнка).

Сітуацыя  выглядае  абса­
лютна  шызафрэнічнай.  Бес­
прэцэдэнтны ўзровень публіч­
най  лаянкі  паміж  фармальна 
найбліжэйшымі  хаўруснікамі 
сведчыць  пра  абсалютную 
фальшывасць іх саюзу. Кожны 
з бакоў шукае не шляхі да па­
разумення,  а  магчымасць  ба­
люча ўкалоць “сябра­ворага”.

Толькі  адгрымела  “газавая 
вайна”, і здавалася, што на ней­
кі  час  на  “ўсходнім  фронце” 
запануе зацішша. Дык не! Пер­
шы  канал  беларускага  тэлеба­
чання  ўзяў  інтэрв’ю  ў  асобы, 
якая  выклікае  ў  Крамля  ці  не 
найвялікшае  раздражненне 
—  у  Прэзідэнта  Грузіі  Міхаіла 
Саакашвілі. Дзеля гэтага карэс­
пандэнт БТ адмыслова лятаў у 
Тбілісі,  і  гэта  рабілася  яўна  са 
згоды Аляксандра Лукашэнкі.

Але  ж  было  відавочна, 
што Масква не стрывае такой 
абразы,  нават  не  зважаючы 
на  змест  інтэрв’ю.  Сам  факт 
з’яўлення  Саакашвілі  на  бе­
ларускім  тэлебачанні  —  нібы 
чырвоная ануча  для  Уладзімі­
ра  Пуціна,  які  і  так  узлаваны 
паводзінамі Аляксандра Лука­
шэнкі.

Адказ  не  прымусіў  сябе 
доўга чакаць. Гэтым разам сін­

хронна  стрэлілі  расійскі  Пер­
шы канал, тэлеканал “Россия” і 
НТБ. Падаём толькі некаторыя 
тэзісы з іх рэпартажаў:

“Лукашенко понимает, 
что ему конец”.

“Диктаторская жилка и 
желание остаться у влас-
ти затмевает весь здравый 
смысл”.

“Он (Лукашенко) стал га-
дить и хамить России по каж-
дому поводу. Он ведёт себя 
как предатель”.

“Любой политический ха-
мелеон уходит с политичес-
кой сцены бесславно”.

І гэтак далей. Нават кіраўнік 
Камуністычнай  партыі  Расійс­
кай  Федэрацыі  Генадзь  Зюга­
наў,  які  раней  падтрымліваў 
Лукашэнку ў любых сітуацыях, 
адвярнуўся ад яго. 

Паралельна  Лукашэнка  на 

Гомельшчыне  перадаў  чарго­
выя “прывітанні” Крамлю.

“Я всё больше убеждаюсь, 
что российская сторона 
строит свою политику на 
том, чтобы не только ближ-
них, но и дальних партнёров 
запугать”.

“Россия больше боится 
потерять Беларусь, чем мы 
боимся потерять Россию. С 
кем вообще она тогда оста-
нется?”

“У нас разные подходы и 
понятия. Они очень богатые, 
они “упакованы” все по полной 
программе, супермиллиар-
деры. Ну что мне с ними раз-
говаривать? Я для них чужой 
человек”.

“Я не могу себе позволить 
встать перед ними на колени 
или лбом стучать о кремлёв-
скую стену”.

Я  адмыслова  падаю  такую 
колькасць  цытат,  каб  чытач 
бачыў  узровень  стасункаў  па­
між  бакамі.  Да  таго  ж  кожны 
можа  самастойна  супаставіць 
цяперашнія  заявы  Лукашэнкі 
з  папярэднімі.  Мабыць,  усе 
памятаюць,  як  кіраўнік  Бе­
ларусі  сцвярджаў,  што  мае 
сяброўскія  адносіны  і  з  Дзміт­
рыем  Мядзведзевым,  і  з  Улад­
зімірам  Пуціным.  І  раптам:  “Я 
для  них  чужой  человек”.  Дык 
калі вы мелі рацыю, Аляксандр 
Рыгоравіч, — раней ці зараз?

Звернем увагу на рэакцыю 
Лукашэнкі  адносна  “Хроснага 
бацькі”,  паказанага  па  кана­
лу  НТВ  параўнальна  нядаўна. 
У  гэтай  стужцы  кіраўніцтва 
Беларусі  было  наўпрост  абві­
навачанае  ў  выкраданнях 
палітычных  апанентаў,  ус­
хваленнях  Гітлера  ды  іншых 
шматлікіх  грахах.  Лукашэнка 
пракаментаваў  тое  вельмі  ка­
ротка: “Мы не будем отвечать 
грязью на грязь”.

І  цяпер  даводзіцца  рабіць 
выгляд  “пакрыўджанай  цнат­
лівасці”,  якая  “высакародна” 
ігнаруе розную “лухту”.

Самае  дзіўнае,  што  ў  бу­
дучыні мы яшчэ можам пабачы­
ць братэрскія абдымкі Лукашэн­
кі  і Мядзведзева ці Лукашэнкі  і 
Пуціна. Нібыта  і не было ніякіх 
сварак на ўвесь свет...

ВАЛЯНЦІН СЫЧ

ПРА “ХАМЕЛЕОНАЎ” ДЫ 
“СУПЕРМІЛЬЯРДЭРАЎ”

За паўгода найбольш падаражэлі 
бульба, крупы і кандытарскія вырабы  
Цэны  на  харчовыя  тавары  ў  Беларусі  ў 
першым  паўгоддзі  2010  года  параўналь­
на са снежнем 2009 года выраслі на 4,1%, 
паведамілі “Інтэрфаксу” ў Нацыянальным 
статыстычным камітэце. 

Прадукты Падаражэлі на %

цукар 27,8%

бульба 30,8%

садавіна 11,1%

алей 7,1%

гарбата 6,6%

кандытарскія 
вырабы 6,7%

яйкі 3,3%

сметанковае масла 6,3%

сыры 4,8%

мяса і птушка 3,6%

малако і малочныя 
прадукты 5,2%

хлеб і 
хлебабулачныя 
вырабы

1,9%

алкагольныя напоі 1,9%

Сярэднія цэны ў Беларусі ў чэрвені 
склалі: 
 на ялавічыну першай катэгорыі – 12,126 

тысячы за кілаграм;
  свініну  (апроч  бескасцёвага  мяса)  – 

10,647 тысячы;
 куры – 8,378 тысячы;
 вараную каўбасу найвышэйшага гатунку 

– 13,364 тысячы;
 марожаную рыбу – 7,056 тысячы рублёў;
 бульбу – 1,251 тысячы за кілаграм;
 капусту – 2,704 тысячы;
 моркву – 2,389 тысячы;
 цыбулю – 3,192 тысячы.

  Сярэднія  цэны  на  малако  2,5%­3,5% 
тлустасці  склалі  1,531  тысячы  за  літр, 
на  смятану  ––  6,643  тысячы  за  кілаграм, 
сыр  цвёрды  ––  15,683  тысячы,  масла  –– 
14,622 тысячы, хлеб збожжава­пшанічны 
–– 1,685 тысячы.  З 16 ліпеня ў Беларусі ў 
чарговы  раз  падвышаны  цэны  на  шэраг 
харчовых тавараў. Гарэлка, малако, кефір, 
смятана, тварог, ялавічына падаражэлі на 
3%,  свініна  —  на  2%.  Афіцыйнае  тлума­
чэнне  наступнае:  патрэбны  дадатковыя 
фінансавыя  сродкі,  каб  кампенсаваць 
сельскай гаспадарцы выдаткі на вытвор­
часць  жывёлагадоўчай  прадукцыі.  Пада­
ражэлі таксама хлеб і хлебабулачныя вы­
рабы — у сярэднім на паўтара працэнта. 

РАДЫЁ “СВАБОДА”

НЯСТРЫМНЫЯ ЦЭНЫ 

У вялікай палітыцы без “хамелеонства” аніяк

Як Расія праводзіць свае інтарэ-
сы за мяжой? Паводле новай 
дактрыны, праз эканамічныя 
рычагі. І Беларусь тут — экспе-
рыментальны палігон.

Ужо  сёння  складана  знайсці  хаця 
б адну галіну беларускай гаспадаркі, 
у якой не круцяцца расійскія грошы. 
“Краіну  не  далі  расцягнуць?”  Але  8  з 
32 банкаў ужо належаць расіянам. 

Усе  высокапрыбытковыя  сегмен­
ты  рынку  альбо  часткова  акупірава­
ныя  ўсходнім  капіталам,  альбо  зна­
ходзяцца  ў  сферы  пільнага  інтарэсу 
суседзяў. Іх кампаніі не толькі зараб­
ляюць у Беларусі. Яны з’яўляюцца тут 
своеасаблівымі  праваднікамі  расій­
скіх каштоўнасцей. Прадстаўляем аг­
ляд самых яркіх прадстаўнікоў бізне­
су Расіі на тэрыторыі нашай краіны.

ТРУБАПРАВОДЫ  
І ЗАПРАЎКІ

Расійскую кампанію “Газпрам”, са­
мую прыбытковую ў свеце па выніках 
2009 года, варта разглядаць асобна ад ін­
шых  прадстаўнікоў  нафтагазавага  бізне­
су, бо столькі дыверсіфікаванай маёмасці 
няма ні ў каго іншага. 

Па­першае, “Газпраму” належыць 50% 
акцый  “Белтрансгазу”  разам  з  трубапра­
водамі. Па­другое , сетка аўтазаправак — 
“Газпрамнафты­Белнафтапрадукту”.  Так­
сама кампанія з’яўляецца саўладальнікам 
акцый Мазырскага нафтаперапрацоўчага 
завода,  “Белгазпрамбанка”  і  “Брэстгазаа­
парату”.  Урэшце  газаправод  “Ямал­Еўро­
па”,  які  праходзіць  па  тэрыторыі  Бела­
русі, таксама газпрамаўскі.

НАФТА, ГАЗ, ПАЛІВА
Больш  за  80  заправак  па  ўсёй  краіне 

мае  “Лукойл”  алігархаў  Вагіта  Алякпе­
рава  і  Леаніда  Федуна.  Гэта  рэкорд  для 
прыватных кампаній. Абагнаць іх па коль­
касці  АЗС  хоча  “Татнафта”,інтарэсы  якой 
лабіруе пасол Расіі ў Беларусі Аляксандр 
Сурыкаў.  У  татараў  у  планах  адкрыццё 
150 заправак, але пакуль не выкананая  і 
траціна гэтых планаў.

БАНКІ
З  32  банкаў,  зарэгістраваных  у  Бела­

русі,  восем  заснаваны  на  расійскіх  гро­
шах.

Банк  “Масква­Мінск”  узнік  на  базе 
“Масбізнесбанка”, які быў прызнаны бан­
крутам.  66%  акцый  належыць  маскоўс­
каму  ўраду  і  яго  даччыным  кампаніям. 
Нездарма  каля  галоўнага  офіса  банка 
нядаўна  адкрыўся  велічны  Дом  Масквы, 
будаўніцтва якога было цалкам аплачана 
расійскім  бокам.  Яшчэ  каля  20%  акцый 
банка мае мільянер Андрэй Барадзін.

“Белгазпрамбанк”, як вынікае з назвы, 
з’яўляецца  даччынай  структурай  расійс­
кага  “Газпрамбанка”.  Усходнім  суседзям 
належыць  больш  за  98%  акцый.  Рэшта 
дзеліцца  на  долю  Дзяржаўнага  камітэта 
па маёмасці Беларусі і “Белтрансгазу”.

Расійскі “Знешэкономбанк” купіў бела­
рускі  “Белзнешэканомбанк”  (98%  акцый 
у расіян). І “Банк ВТБ” таксама на 71% на­
лежыць расіянам.

Расійска­французскай установай мож­
на назваць “Белрасбанк”. 100% яго акцый 
сканцэнтравана ў руках “Расбанка”, кант­
рольны пакет акцый якога, у сваю чаргу, 
належыць  французскай  інвестыцыйнай 
групе, а рэшта — алігарху Уладзіміру Па­
таніну.

Адна  з  галоўных  нагод  для  гордасці 
беларускіх улад — прыватызацыйны про­
даж “Белпрамбудбанка”. Ягоны пакупнік, 
расійскі  “Ашчадбанк”,  заплаціў  у  канцы 
мінулага  года  $280  мільёнаў  за  93%  ак­
цый  і  цяпер  збіраецца  выкупляць  астат­
нія долі ў дробных акцыянераў.

БУДАЎНІЦТВА
Першы  мінскі  хмарачос  “Ветразь”, 

“Мінск­Сіці”,  жылыя  кварталы  —  расій­
скія праекты ходзяць у фаварытах у Аляк­
сандра Лукашэнкі.

“Ітэра”  алігарха  Ігара  Макарава  буд­
зе  мець  70%  акцый  у  спраектаваным 
“Мінск­Сіці”. Нягледзячы на прэзідэнцкія 
пагрозы,  права  на  будаўніцтва  элітнага 
раёна  ў  расіян  пакуль  што  застаецца. 
Вось толькі сама “Ітэра” не нацэльваецца 
на элітнасць жылля — “Мінск­Сіці” будзе 
“ўпрыгожаны”  панэльнымі  шматпавяр­
хоўкамі.  Падвялі  расіяне  і  пры  будаўніц­

тве хмарачоса “Ветразь”. Яны абяцалі 
ўзвесці  праз  дарогу  ад  жылога  дома 
яшчэ і бізнес­цэнтр, але ў апошні мо­
мант сталі ненавязліва прапаноўваць 
пабудаваць  замест  яго  яшчэ  адзін 
шматкватэрнік.

А  вось  раёны  “Маскоўскі”  і  “Ле­
бядзіны”  —  супольная  ініцыятыва 
беларускіх улад і мэра Масквы Юрыя 
Лужкова.  Маскоўская  інвестыцый­
ная  будаўнічая  кампанія  атрымала 
прэстыжныя кавалкі зямлі пад жылыя 
дамы.  Будаўніцтва  першага  з  раёнаў 
ужо заканчваецца.

МАБІЛЬНАЯ СУВЯЗЬ
Галоўны  гулец  на  мабільным 

рынку  Беларусі  —  кампанія  МТС. 
Яе  нельга  назваць  выключна  расійс­
кай, бо ААТ “МТС” на чале з алігархам 
Уладзімірам  Еўтушэнкавым  валодае 
49%  акцый  мабільнага  аператара. 
Кантрольны  пакет  трывала  трымае 
ў  сваіх  руках  беларуская  дзяржава. 
І  зусім  не  збіраецца  расставацца 
са сваёй доляй, нягледзячы на шмат­
лікія захады расійскага боку.

Прадстаўніцтва  “Еўрасеткі”  ў  Беларусі 
з паказальным расійскім сцягам на шыль­
дзе  заўсёды  было  ў  цэнтры  грамадскага 
абмеркавання. То кампанія не паразуме­
лася  з  МТС,  то  абвяшчала  пра  магчымы 
сыход  з  беларускага  рынку.  Скандалы 
скончыліся адразу пасля таго, як эпатаж­
ны алігарх Яўген Чычваркін прадаў бізнес 
“Альфа­групе”  Міхаіла  Фрыдмана.  Цяпер 
расіяне  не  нарадуюцца  беларускаму 
прадстаўніцтву,  называючы  яго  самым 
паспяховым. 

МАРКЕТЫ
Прадстаўніцтва  Расіі  ў  беларускім 

рытэйле  пакуль  не  моцнае,  але  расце. 
З гіпермаркетаў, апроч сумеснага “Прас­
тору”, усходнія грошы круцяцца толькі ў 
гродзенскім “Алмі”.

І то яго ўзначальвае беларус па паход­
жанні Аляксандр Зарыбка, які з’яўляецца 
адным з саўладальнікаў расійскай групы 
кампаній “Вікторыя”.

Капітал  сталічных  гіпермаркетаў 
“Прастор”,  які  прынята  лічыць  вотчынай 
бярозаўца Юрыя Чыжа, падзелены паміж 
ім і расійскім “Сёмым кантынентам”. Расій­
ская  кампанія  перажывае  не  лепшыя 
часы. Яе даўгі перавышаюць $300 мільё­
наў,  і  да  адкрыцця  новых  “Прастораў” 
у спальных раёнах Мінска расіяне дачы­
нення не мелі.

Сетка ўніверсамаў “Белмаркет” апе­
рыруе  меншымі  лічбамі  тавараабаро­
ту.  Яна  пачала  заваёўваць  беларускі 
рынак  з  Жодзіна  і  Магілёва.  Уладаль­
нік  —  усё  тая  ж  фрыдманаўская  “Аль­
фа­груп”.

ЯЎГЕН ВАСІЛЬКОЎ, NN.BY 

ШТО Ў БЕЛАРУСІ РАСІЙСКАЕ?

Расійскі “Лукойл” пачувае сябе на на-
шай зямлі як дома

Рыхтык у гэтыя ліпеньскія дні 58 
год назад у Хельсінкі распачалі-
ся XV летнія Алімпійскія гульні. 
Падзея, гістарычная перадусім 
тым, што ўпершыню ў галоўным 
спартыўным форуме ўзялі ўдзел 
савецкія спартсмены. У складзе 
дэлегацыі СССР у Фінляндыю вы-
правіліся і сямёра беларусаў.   

ПРАВІЛЫ — НІШТО
Пасля 28­гадовай  ізаляцыі Сталін даз­

воліў  савецкім  атлетам  спаборнічаць  з 
буржуазнымі.  Пры  гэтым  паставіў  адну 
задачу:  абавязкова  апярэдзіць  ЗША  і  за­
няць першае месца ў агульнакамандным 
заліку.

У  траўні  1951­га,  усяго  праз  10  дзён 
пасля  ўтварэння  Алімпійскага  камітэта 
СССР,  Міжнародны  алімпійскі  камітэт 
прыняў  яго  ў  свае  шэрагі.  Падрыхтоў­
ка  савецкіх  спартсменаў  да  Гульняў 
трымалася  ў  поўным  сакрэце.  Чаму?  У 
парушэнне  Алімпійскай  хартыі,  якая 
дазваляла  двухтыднёвыя  зборы,  савец­
кія алімпійцы больш як паўгода трэніра­
валіся на адмысловых базах пры поўным 
дзяржзабеспячэнні.  Акрамя  таго,  алім­
пійцам  выплачвалі  зарплату  на  фіктыў­
най “чалавечай” рабоце, а самыя знака­
мітыя  атрымлівалі  яшчэ  і  штомесячныя 
стыпендыі  (да  3  тысяч  рублёў).  Таксама 
насуперак хартыі, якая забараняла ама­
тарам  спаборнічаць  за  грошы,  у  СССР 
дзейнічала пастанова СНК, паводле якой 
рэкардсменаў Саюза і свету прэміравалі 
грашыма. 

ПРАЙГРАЎ — ЗНАЧЫЦЬ БАЯЗЛІВЕЦ
У Фінляндыі тысячная дэлегацыя СССР 

(на  кожнага  спартсмена  прыпадала  па 
тры  ГБ­шнікі  і  функцыянеры)  адмовілася 
сяліцца  ў  алімпійскай  вёсцы  Кяпюля  ра­
зам з капкраінамі. Для базіравання было 
выбрана  мястэчка  Атаніемі,  што  за  8  км 
ад  Хельсінкі.  З  сабой  прывезлі  не  толькі 
прадукты,  але  нават  і  абсталяванне  для 
кухні. 

Скандалы  пачаліся  з  1/8  фіналу 
алімпійскага  футбольнага  турніру, 
дзе  зборная  СССР  саступіла  камандзе 
Югаславіі (1:2). Паколькі ў той час “пра­
вадыры”  дзвюх  краін  —  Іосіф  Сталін  і 
Ёсіп  Броз  Ціта  ––  варагавалі,  савецкіх 
футбалістаў  абвінавацілі  ў  “нанясенні 
сур’ёзнай  шкоды  прэстыжу  савецкай 
дзяржавы”.  Базавую  каманду  зборнай 
— маскоўскі ЦДКА (Масква) расфарма­

валі,  а  яе  лідараў  —  Анатоля  Башаш­
кіна  і  Канстанціна  Крыжэўскага  —  за 
“безадказныя  паводзіны  ў  матчы  з 
Югаславіяй”  дыскваліфікавалі  на  год. 
Канстанціна Бескава абвінавацілі ў ба­
язлівасці,  а  галоўнага  трэнера  Барыса 
Аркадзева пазбавілі звання заслужана­
га майстра спорту.

ФАЛЬСІФІКАЦЫЯ ПЕРАМОГІ
Пры ўсім пры тым савецкія “аматары” 

выступалі  ў  Хельсінкі  досыць  паспяхова, 
заваяваўшы  агулам  71  медаль  (22  зала­
тыя). Аднак кіраўніцтву гэтага было яўна 
недастаткова,  бо  сапернікі  амерыканцы 
сабралі ўраджай з 76 узнагарод (40 зала­
тых). 

Праз  дзень  пасля  закрыцця  Гульняў 
савецкія  газеты  выйшлі  з  загалоўкамі  на 
перадавых “Перамога савецкага спорту”. 
Старшыня  ж  НАК  СССР  Мікалай  Раманаў 
растлумачыў ва ўсіх  інтэрв’ю, што ў неа­
фіцыйным ачковым заліку зборная СССР 
набрала  494  ачкі,  “спартсмены  ЗША  ма­
юць  таксама  494  ачкі”.  З  вуснаў  Рамана­
ва  выніковыя  лічбы  перавандравалі  ў 
разнастайныя  статыстычныя  даведнікі. 
Паставіць іх пад сумненне нікому ў галаву 
не прыходзіла. 

Толькі  праз  паўстагоддзя  расійскі 
статыстык  і  гісторык  спорту  Аксель  Вар­
танян установіць, што савецкае спартыў­
нае  кіраўніцтва  сфальсіфікавала  вынікі  ў 
гімнастыцы, каб зраўнаваць СССР і ЗША ў 
ачковым  заліку.  Насамрэч,  амерыканцы 
перамаглі — 495:487. 

БЕЛАРУСКІ ДЭБЮТ
Першы  беларус  дэбютаваў  на  Алім­

пійскіх  гульнях  1912  года.  Гэта  леген­
дарны коннік Караль Румель з Гародні, 
які  прадстаўляў  Расійскую  імперыю. 
Дэбют  беларускай  каманды  (няхай  і  ў 
складзе зборнай СССР) адбыўся ў Хель­
сінкі.  БССР  у  Фінляндыі  прадстаўлялі 
сямёра  беларусаў.  Прычым  адзіная 
спартыўная газета рэспублікі “Фізкуль­
турнік  Беларусі”  ні  слова  не  напісала 
пра землякоў ні перад Гульнямі, ні пад­
час іх. 

На  старт  у  бегу  на  400  метраў  з 
бар’ерамі выйшлі мінчукі Анатоль Юлін 
і  Цімафей  Лунёў.  Пераадолеўшы  два 
папярэднія раўнды, у паўфінале Лунёў 
фінішаваў  апошнім,  а  Юлін  —  трэцім, 
пралажыўшы сабе дарогу ў фінал. 

“Перад  кожным  спартсменам  была 
пастаўлена пэўная задача, — распавядаў 
Анатоль  Іванавіч  некалькі  гадоў  назад 
карэспандэнту  “Тут  і  цяпер”.  —  І  мне,  і 
Ціму  (Лунёву  —  ТіЦ)  планавалі  шостае 
месца.  Добра  памятаю  адчуванне  шчас­

ця  пасля  паспяховага  паўфіналу.  Адно 
толькі  яго  азмрочвала:  усяго  праз  паў­
тары  гадзіны  бегчы  фінал,  а  сіл  ужо  не 
засталося.  Тады  вырашыў  трымацца  на 
маральна­валявых  рэсурсах.  Стартавалі. 
У думках адно: дабегчы. Выціскаю з сябе 
ўсё і фінішую чацвёртым. Да мяне адразу 
падбег і павіншаваў з выкананнем задачы 
старшыня  спорткамітэта  СССР  Мікалай 
Раманаў”. 

Праз два гады Анатоль Юлін стаў чэм­
піёнам Еўропы, а потым шмат гадоў пра­
цаваў трэнерам зборных СССР і Беларусі. 
У 2002 яго не стала. 

На дыстанцыі 3000 метраў з перашко­
дамі  ў  Хельсінкі  годна  выступіў  беларус 
Міхась Салтыкоў. Прабіўшы праз сіта ад­
борачных забегаў, у фінале ён вымушаны 
быў  весці  лідара  савецкай  каманды  Вік­
тара  Казанцава,  які  стаў  на  фінішы  сярэ­
браным прызёрам. У Салтыкова — сёмае 
месца. 

Крычаўскі  малатабоец  Міхась  Крыва­
носаў  ад  моцнага  хвалявання  “зануліў” 
усе фінальныя спробы. Ягоны час надыд­
зе  праз  чатыры  гады  ў  Мельбурне,  які 
прынясе  савецкай  Беларусі  першы  алім­
пійскі медаль.

Байдарачнік  Стэфан  Міхайлаў  быў 
запасным.  Рапірыст  Герман  Бокун  і  шпа­
жыст  Юрый  Дэксбах  выбылі  на  ранніх 
стадыях  турніру.  Бокун  тады  паабяцаў, 
што пройдзе час і беларускія мушкецёры 
стануць лепшымі на планеце. І сапраўды, 
у  1960—70­х  яго  вучні  ўславілі  беларус­
кую школу на ўсю планету. Аднак гэта ўжо 
іншая гісторыя.

РЫГОР ЛУР’Е

ЯК БССР ДЭБЮТАВАЛА  
НА АЛІМПІЙСКІХ ГУЛЬНЯХ 

Анатоль Юлін сыйшоў з жыцця яшчэ ў 
2002

З жыцця рэгіёнаў

…Днямі мне давялося пабываць 
у адным з судоў Магілёва, дзе на 
адным з пасяджэнняў па ад-
міністратыўнай справе праходзіў 
мой сусед. На перапынку выйшаў 
у калідор і сутыкнуўся з былым 
аднакласнікам, які цяпер носіць 
пракурорскі кіцель. Даўно не бачы-
ліся, а таму дамовіліся сустрэцца 
ўвечары.

ПРАКУРОРСКАЕ ПРЫЗНАННЕ
Запрошаны я быў на кватэру да пра­

курора.  Там  мы  крыху,  як  гаворыцца, 
расслабіліся,  а  потым  пачаліся  ўзаем­
ныя  распытванні  і  расповеды  пра  тое, 
што  хвалюе.  Пракурор  паведаміў,  што 
менавіта  гэтым  днём,  калі  мы  выпад­
кова  сустрэліся,  суд  па  ягоным  запат­
рабаванні  асудзіў  маладога  чалавека 
ажно на 18 гадоў. Ну для мяне гэта, яс­
ная справа, гучала нібыта з іншага жыц­
ця, таму я пачаў выпытваць, што ды як, 
у тым ліку і пра тое, як адчувае сябе ча­

лавек, калі па ягонай “віне”  іншая асо­
ба асуджаецца на пазбаўленне волі на 
шалёныя  тэрміны,  а  то  і  на  смяротнае 
пакаранне  (як  вядома,  у  нашай  краіне 
такі від пакарання ўсё яшчэ існуе).

Мой прыяцель адказваў пра свае па­
чуцці на дзіва спакойна, без усялякага 
ўзрушэння  —  як  і  належыць,  відаць, 
прафесіяналу.  З  расповеду  пра  апош­
няе  судовае  пасяджэнне  я  даведаўся, 
што суд мог — калі б пракурор з гэтым 
пагадзіўся — даць маладому чалавеку, 
які  здзейсніў  сур’ёзнае  злачынства, 
але першы раз  і ў стане афекту (з пра­
курорскага  ж  расказу),  значна  меншы 
тэрмін  пакарання,  па  ніжняй  мяжы 
адпаведнага  артыкула  Крымінальнага 
кодэкса.

Навошта  ж  далі  максімальны,  па 
верхняй мяжы? Мне падалося, што мой 
былы  аднакласнік  нават  і  не  зразумеў 
ні майго пытання, ні майго хвалявання 
—  маўляў,  далі,  як  належыць,  не  хва­
люйся,  суд  у  нас  слухаецца  пракуро­
раў.

ПРАВААХОЎНЫЯ ВЫСНОВЫ
Шчыра  сказаць,  ведаў  гэта  і  раней, 

без ягонага прызнання. Нейкі час таму 
Магілёўскі  праваахоўны  цэнтр  (што 
адметна:  па  згодзе  з  абласным  упраў­
леннем  юстыцыі)  праводзіў  шматме­
сячны маніторынг абодвух, Ленінскага 
і  Кастрычніцкага,  гарадскіх  раённых 
судоў  Магілёва.  У  выніку  маніторынгу 
на  неабвержных  фактах  і  прыкладах 
было  засведчана,  што  суды  працуюць, 
не  вытрымліваючы  сваіх  дакладных 
рэгламентаў,  абумоўленых  законамі  і 
загадамі адпаведнага міністэрства. Ня­
цяжка  было  зрабіць  і  такую  выснову, 
што  ўсе  выяўленыя  “недакладнасці” 
ў  вядзенні  працэсаў,  “недахопы”  ў  па­

радку  арганізацыі  судовых  пасяджэн­
няў”  і  “парушэнні”  графікаў  судовай 
працы  тлумачыліся  менавіта  тым,  што 
суддзі  і  суды  ў  цэлым,  мякка  кажучы, 
не  з’яўляюцца,  як  гэта  павінна  быць 
і  як  гэта  дэкларуецца,  самастойнымі 
працэсуальнымі асобамі і самастойны­
мі  ж  працэсуальнымі  ўстановамі.  Пра­
ваахоўнікі  не  мелі  на  мэце  даказваць 
выпадкі  падкантрольнасці  судоў  аль­
бо  перадсудовай  змовы  абвінаваўчага 
боку з суддзямі, ды і не мелі такой маг­
чымасці. Аднак яны зафіксавалі нямала 
выпадкаў  такіх  паводзін  суддзяў,  якія 
давалі рэальныя падставы для рассле­
даванняў на гэтую тэму. 

ЯН ШЫШКА

ДАЖЫНКІ-2011 
ПРОЙДУЦЬ У 

МАЛАДЗЕЧНЕ
Падчас рабочай сустрэчы кіраўніка Бела-
русі Аляксандра Лукашэнкі са старшынёй 
Мінскага аблвыканкама Барысам Бату-
рам было вызначана, што ў наступным 
годзе рэспубліканскі фестываль-кірмаш 
працаўнікоў вёскі “Дажынкі-2011” прой-
дзе ў Маладзечне.

Таксама падчас рабочай сустрэчы аб­
мяркоўвалася  развіццё  жывёлагадоўлі 
ў  Мінскай  вобласці.  Ёсць  неабходнасць 
пабудаваць  у  рэгіёне  5  буйных  свінага­
доўчых комплексаў і рэканструяваць Ба­
рысаўскі  свінакомплекс.  Плануецца,  што 
новыя  аб’екты  будуць  уведзены  ў  строй 

да  канца  наступнага  года.  Акрамя  таго, 
запланавана  мадэрнізацыя  дзвюх  птуш­
кафабрык.

Нагадаем, што сёлета “Дажынкі” буду­
ць праведзены ў Лідзе.

Б.МАІСЕЕЎ ХОЧА БЫЦЬ 
ПАХАВАНЫ Ў МАГІЛЁВЕ
Спеваку Барысу Маісееву ўдалося знайсці 
вольны дзень у шчыльным графіку 
гастроляў і наведаць магілу сваёй маці ў 
Магілёве. 

Такая  магчымасць  у  яго  бывае  нячас­
та.  А  нядаўна  спявак  казаў  пра  тое,  што 
хоча быць пахаваным у гэтым жа горадзе, 
на  гэтых  жа  могілках,  і  нават  нагледзеў 
сабе там месца.

Але яму ўсяго 56 гадоў, прычым выгля­
дае  ён  маладзей  за  свае  гады  і  абсалютна 

не адчувае ўзрост. Так што пра пахаванне 
Барысу Маісееву думаць яшчэ вельмі рана.

NN.BY

ПЕРАЕХАЎ СВАЙГО  
9-ГАДОВАГА СЫНА…
Трагедыя адбылася 18 ліпеня на абга-
роджанай ахоўнай тэрыторыі адной з 
вытворчых майстэрняў Пружан.

39­гадовы  жыхар  Пружанскага  раёна 
пры  выкананні  развароту  на  велікагруз­
ным аўтамабілі “ІФА­60” з прычэпам учыніў 
наезд на свайго 9­гадовага сына, які стаяў 
побач з машынай. Хлопчык ад атрыманых 
цялесных пашкоджанняў памёр на месцы.

Па дадзеным факце распачата справа 
па  ч.2  арт.317  КК  (парушэнне  правіл  да­
рожнага руху ці эксплуатацыі транспарт­
ных сродкаў).

БЕЛАПАН

Юрый Новікаў, магілёўскі праваа-
хоўнік:

— Абвінаваўчы ўхіл усіх нашых пра­
ваахоўных  органаў,  пракуратуры  і  су­
доў  абсалютна  відавочны.  Практычна 
кожны  наш  суддзя  яшчэ  да  сканчэння 
судовых  пасяджэнняў  ведае  вердыкт. 
Практычна  кожны  наш  пракурор  яшчэ 
да  суда  ведае,  якім  будзе  прыгавор. 
Практычна  кожны  наш  “народны  зася­
дацель” (гэты інстытут быццам бы пры­
сяжных  захаваўся  для  выкарыстання  ў 
найбольш  цяжкіх  крымінальных  спра­
вах)  ведае,  што  суддзю,  насамрэч,  яго­
ныя  “засядацельскія”  думкі  і  высновы 
не  цікавяць.  Тут,  як  і  ўвогуле  ў  нашай 
судовай  і  праваахоўнай  практыцы,  за­
хоўваецца  працэдура,  а  не  сутнасць.  А 
таму робіцца выгляд таго, што найваж­
нейшыя  дзяржаўныя  інстытуцыі  дзень 
і  ноч  працуюць,  каб  забяспечыць  нам 
нармальныя ўмовы для жыцця і працы. 
На жаль, грамадства (цяжка сказаць, хто 
тут  вінаваты)  збольшага  абыякавае  да 
гэтых праблем і пытанняў.

 КАМЕНТАР У ТЭМУ

СУД: ХТО КАГО СЛУХАЕЦЦА

Гэта здарылася трыц-
цаць гадоў таму — 
падчас Алімпіяды-80 
у Маскве. 25 ліпеня ад 
сардэчнага прыступу 
памёр акцёр Тэатра 
на Таганцы Уладзімір 
Высоцкі. (Прычыны 
яго смерці дагэтуль 
не зусім ясныя, бо 
анатаміраванне не 
рабілася.) Яму было 
сорак два гады.

Папулярнасць  артыста,  які  выконваў 
свае  песні  пад  гітару,  была  тады  неве­
рагоднай.  Практычна  ў  кожнай  сям’і,  у 
якой быў магнітафон (а гэта была ўжо рэч 
амаль звычайная), слухалі запісы Высоц­
кага.  Дарэчы,  сам  ён  не  любіў  паняцце 
“бардаўская  песня”  і  бардам  сябе  ніколі 
не  лічыў.  Лічыў  сябе  найперш  акцёрам  і 
паэтам.

Ён  даволі  часта  прыязджаў  у  Мінск 
на  гастролі,  выступаў  на  сустрэчах  з 
прыхільнікамі  свайго  таленту  ў  навуко­
ва­даследчых  інстытутах.  Арганізаваць 
афіцыйны  канцэрт  альбо  творчы  вечар 
было  немагчыма.  У  яго  ў  беларускай 
сталіцы былі сябры. У іх ліку, напрыклад, 
кінарэжысёр  Віктар  Тураў.  (Мне  давяло­
ся  бачыць  Высоцкага  толькі  аднойчы, 
падчас  гастроляў  Тэатра  на  Таганцы:  у 
спектаклі “10 дзён, якія скаланулі свет” ён 
выконваў ролю Керэнскага. Дастаць біле­
ты на любы спектакль гэтага тэатра было 
амаль немагчыма.)

Афіцыйнага  паведамлення  пра  смер­
ць  Высоцкага  не  было.  Толькі  ў  газеце 
“Вячэрняя  Масква”  з’явіліся  кароткія 
паведамленні  —  пра  факт  смерці  і  пра 
паніхіду. Потым былі некралогі ў “Савец­

кай  культуры”  і  “Вячэрняй  Маскве”.  За 
гэта галоўнага рэдактара “вячоркі” знялі 
з працы. 

Над касай Тэатра на Таганцы вывесілі 
сціплую  абвестку:  “Памёр  Уладзімір  Вы­
соцкі”. Але ніхто не здаў ніводнага білета 
на спектакль з яго ўдзелам. Іх захавалі як 
рэліквіі.

Вуліцы Масквы ў дні Алімпіяды выгля­
далі  пустымі.  Напярэдадні  ўлады  часова 
выселілі  са  сталіцы  шмат  людзей,  у  якіх 
былі  праблемы  з  законапаслухмянасцю. 
Масква  была  цалкам  закрыта  для  жыха­
роў  іншых  гарадоў  і  Падмаскоўя.  Паў­
сюль  было  поўна  міліцыі.  Тым  не  менш 
28 ліпеня, у дзень пахавання, нягледзячы 
на  страшэнную  гарачыню  (прыкладна 
такую ж, як сёлета), ля Тэатра на Таганцы 
сабраліся  тысячы  людзей.  Многія  стаялі 
на  дахах  навакольных  дамоў.  Стадыёны, 
на якіх у той дзень працягваліся алімпій­
скія спаборніцтвы, былі амаль пустыя!

Улады імкнуліся, каб пахаванне Высоц­
кага прайшло як мага больш непрыкмет­
на. Але сваімі дзеяннямі яны толькі выклі­
калі абурэнне людзей. Міліцыя выламала 
партрэт  артыста,  усталяваны  на  другім 
паверсе знадворку будынка тэатра. Галоў­

ны  рэжысёр  Тэатра  на  Таганцы 
(таксама  апальнага)  Юрый  Любі­
маў успамінаў, што за катафалкам 
ехалі палівальныя машыны і адра­
зу змывалі кветкі, якія людзі кідалі 
на асфальт, праводзячы артыста ў 
апошні шлях. Захаваліся кадры кі­
нахронікі, на якіх натоўп, які дагэ­
туль паводзіў сябе вельмі стрыма­
на  і  дысцыплінавана,  скандзіруе: 
“Фашысты! Фашысты!”

Праз  шмат  гадоў  на  Вагань­
каўскіх  могілках  быў  усталяваны  помнік 
Высоцкаму.  Помнікі  яму  сёння  стаяць 
яшчэ  ў  дваццаці  гарадах  на  тэрыторыі 
былога СССР і яшчэ некалькі — за мяжой. 
Высоцкі  не  быў  дысідэнтам,  антысавец­
кім  паэтам  ці  нават  паэтам­бунтаром.  У 
яго  было  шмат  песень  на  тэму  Вялікай 
Айчыннай вайны, цалкам патрыятычнага 
зместу, песень пра савецкіх спартсменаў, 
гумарыстычных тэкстаў (“Если вы в своей 
квартире  —  лягте  на  пол,  три­четыре”  і 
інш.)  Проста  ён  быў  вельмі  таленавітым 
акцёрам  са  сваёй  індывідуальнасцю,  не­
паўторным  голасам  і  манерай  выканан­
ня,  заўсёды  спяваў,  што  называецца,  на 
разрыў  аорты.  Вылучаўся  ён  і  сваім  ба­
гемным  ладам  жыцця.  Пра  яго  і  ягоную 
апошнюю  жонку,  французскую  актрысу 
Марыну Уладзі, яшчэ пры жыцці складалі 
легенды.

Быць  яскравай  асобай  —  гэта  ўжо  ў 
вачах  партыйнага  савецкага  начальс­
тва  і  КДБ  выглядала  чымсьці  патэнцы­
яльна  небяспечным  і  непрымальным. 
На жаль, у беларускім грамадстве няшмат 
змянілася ў параўнанні з тым савецкім ча­
сам. 

МАКСІМ ПЕШКА

АПОШНІ АКОРД ПАЭТА
“Не торчат мои острые скулы 

Из металла.
Не сумел я, как было угодно, —

Шито-крыто, — 
Я, напротив, ушёл всенародно –

Из гранита!” 
 У.ВЫСОЦКІ “ПОМНІК”, 1973


